Gwasanaeth Nadolig
Cynlluniau.

Mae’n bwysig bod y cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges sef hanes y geni gwyrthiol. Gellid yn hawdd rannu’r gwaith i fwy (neu lai) o blant. 
Croeso ac emyn/cân addas

Llais: Mae’r Nadolig yn agos. Dim ond ...... o ddiwrnodiau sydd ar ôl i siopa, i addurno, i lapio anrhegion ac i sgwennu cardiau. Ydych chi wedi sgwennu rhestr o ryw fath? Rhestr anrhegion, rhestr ar gyfer cardiau Nadolig, rhestr i Siôn Corn neu restr o fwyd sydd angen ei brynu ar gyfer y diwrnod mawr? Mae gan y rhan fwyaf o bobl gynllun ar gyfer y Nadolig  - boed yn eu pen neu ar bapur. 

Llais 2: (Yn gafael mewn papur a beiro). Cerdyn i Sian – tic (ticio’r enw ar y papur). Cerdyn i Eleri – tic. Cerdyn i Elen – tic. Cerdyn i Catrin –tic. Cerdyn i Dafydd – tic. Cerdyn i Tomos –tic. Cardiau i Yncl Gwilym, Anti Vera, Anti Gaynor, Lowri, Owain, Heledd, Mari, Eric, Wil (y llais yn cyflymu wrth fynd drwy’r rhestr)  - tic, tic, tic, tic, tic, tic, tic, tic...(Gwên fodlon, gwaith da wedi ei wneud.)
Llais: Sut ydych chi’n ymateb os ddaw yna rywbeth a drysu eich cynlluniau? 

Cerdyn Nadolig mewn amlen yn cael ei roi i Lais 2.

Llais 2: (Agor yr amlen a darllen y neges yn uchel). Nadolig llawn oddi wrth Glenys, Huw, John ac Elin.....O na! (wedi cynhyrfu). Dw i ddim wedi gyrru cerdyn iddyn nhw. Dydyn nhw ddim ar fy rhestr! O na....ydy hi rhy hwyr..tybed os na i bostio cerdyn heddiw y gwneith o gyrraedd cyn Dolig?

Estyn am focs cardiau Nadolig – ei agor – y bocs yn wag.
Llais 2: O na! Does na ddim un ar ôl. Dim ond cardiau ‘Dolig hyll sydd ar ôl yn y siopau rŵan. Be dw i am wneud? 

Llais: Sut ydych chi’n ymateb pan mae eich cynlluniau’n cael eu drysu? 

Llais 3: (Yn siarad hefo Llais 2) Rho’r cerdyn yn y bin a deud na ches ti ddim un ganddyn nhw. Mae’n rhaid ei fod wedi mynd ar goll yn y Post.
Llais 4: Gyrra gerdyn hyll iddyn nhw! Mae’n well i ti yrru cerdyn na pheidio gyrru un o gwbl. (Dangoswch gerdyn hyll). 

Llais 5: Ffonia nhw a deud dy fod ti wedi anghofio amdanyn nhw, a nad wyt ti wedi gyrru cerdyn iddyn nhw.

Llais:  Mae pawb yn cynllunio ambell waith – pa raglenni teledu dyn ni am wylio ar ôl cinio Dolig, pa ddiwrnod dyn ni am fynd i’r ‘Sales’....neu pwy sydd am dderbyn cerdyn gan ein teulu ni. 

Llais 2: Mae’n niwsans go iawn pan mae yna rywbeth yn drysu’ch cynlluniau. Dw i reit ypset rŵan, ydw wir. Dw i’n hoff iawn o Glenys, Huw, John ac Elin a fyddan nhw’n meddwl mod i ddim yn lecio nhw.. o diar mi!
Llais: Mae’n well i ti eistedd i lawr a gwrando ar hanes merch ifanc o’r enw Mair. Os oedd ganddi hi gynlluniau aeth popeth drwy’r ffenest un diwrnod tra oedd hi’n ei chartref yn Nasareth.

Anfonodd Duw yr angel Gabriel i Nasareth at Mair. Roedd Mair wedi ei dyweddïo i briodi dyn o'r enw Joseff. Dyma'r angel yn mynd ati a’i chyfarch,

Angel:  "Mair, mae Duw wedi dangos ffafr atat ti! Mae'r Arglwydd gyda thi!"
Llais: Ond gwnaeth yr angel i Mair deimlo'n ddryslyd iawn. Doedd hi ddim yn deall o gwbl beth roedd yn ei feddwl. Felly dyma'r angel yn dweud wrthi,

Angel:  Paid bod ofn, Mair. Mae Duw wedi dewis dy fendithio di’n fawr. Rwyt ti’n mynd i fod yn feichiog, a byddi di’n cael mab. Iesu ydy’r enw rwyt i’w roi iddo. Bydd yn ddyn pwysig iawn, a bydd yn cael ei alw’n Fab y Duw Goruchaf. 

Llais: Ond, meddai Mair,

Mair:  Sut mae'r fath beth yn bosib?

Angel: Bydd yr Ysbryd Glân yn dod arnat ti, a nerth y Duw Goruchaf yn gofalu amdanat ti. Felly bydd y plentyn yn cael ei alw yn Fab Duw. Meddylia! Mae hyd yn oed Elisabeth, sy’n perthyn i ti, yn mynd i gael plentyn er ei bod hi mor hen. Roedd pawb yn gwybod ei bod hi’n methu cael plant, ond mae hi chwe mis yn feichiog! Rwyt ti’n gweld, does dim byd sy’n amhosib i Dduw ei wneud."
Llais:  Newidiwyd unrhyw gynlluniau oedd gan Mair mewn eiliad. Roedd Duw wedi ei dewis hi i fod fam i Iesu. Wyt ti’n meddwl bod Mair wedi panicio a gwneud ffys? Gwranda ar ei geiriau,    

 Mair: Dw i eisiau gwasanaethu'r Arglwydd Dduw. Felly gad i beth rwyt wedi ei ddweud ddod yn wir." 
Llais: Roedd y newid yn ei bywyd hi yn llawer iawn mwy na’r newid yn dy gynlluniau di. Roedd Mair yn trystio Duw, ac yn fodlon gadael iddo fo arwain ei bywyd.

Cân/emyn addas
Llais: Ond nid Mair yn unig oedd yn gorfod newid ei chynlluniau. Roedd yna wŷr doeth draw yn y dwyrain. 

Gŵr doeth 1: (Edrych drwy delisgop) Dw i wrth fy modd yn edrych ar y sêr. Dw i allan bron bob nos yn edrych i fyny i’r awyr. Dw i’n gweld bob math o sêr a phlanedau – mae’r cyfan yn hardd drosben.
Gŵr doeth 2: (Edrych drwy delisgop ar y gynulleidfa) Dydi bob dim ddim yn hardd! Bois bach!

 Gŵr doeth 3: (Edrych drwy delisgop) Hei..hei...edrychwch y ffordd yma..(Pawb yn troi i syllu i’r un man).

Gŵr doeth 1: Wel, wel, wel....(Yn araf a syn)

Gŵr doeth 2: Wel, wel, wel....(Yn arafach fyth ac yn llawn rhyfeddod)
 Gŵr doeth 3: Ewch i bacio. Dyn ni’n mynd.
Llais:  Cafodd Iesu ei eni yn Bethlehem yn Jwdea, yn y cyfnod pan oedd Herod yn frenin. Ar ôl hynny daeth gwŷr doeth o wledydd y dwyrain i Jerwsalem i ofyn,

Gŵr doeth 1:  Ble mae'r un sydd newydd gael ei eni yn frenin yr Iddewon? Gwelon ni ei seren yn codi yn y dwyrain, a dyn ni yma i dalu teyrnged iddo.
Llais:  Pan glywodd y Brenin Herod hyn roedd wedi cynhyrfu’n lân. Galwodd Herod y prif offeiriaid a’r arbenigwyr yn y Gyfraith Iddewig i'w gyfarfod. Gofynnodd iddyn nhw, “Ble mae’r Meseia i fod i gael ei eni?” "Yn Bethlehem Jwdea," medden nhw. Ar ôl cael gwybod hyn, dyma Herod yn galw’r gwŷr doeth i gyfarfod preifat. Cafodd wybod ganddyn nhw pryd yn union oedd y seren wedi ymddangos.  Yna dwedodd, "Ewch i Bethlehem i chwilio am y plentyn. Yna gadewch i mi wybod pan ddowch o hyd iddo, er mwyn i mi gael mynd i dalu teyrnged iddo hefyd."

Gŵr doeth 2:  Ar ôl gwrando beth oedd gan y brenin i'w ddweud, i ffwrdd â ni. Dyma’r seren yn mynd o’n blaen, nes iddi aros uwchben yr union fan lle roedd y plentyn.
Gŵr doeth 3: Roedden ni wrth ein bodd!  Pan aethon ni i mewn i'r tŷ, dyna lle roedd y plentyn hefo’i fam, Mair, a dyma ni’n disgyn ar ein gliniau o’i flaen a'i addoli. Yna dyma ni’n agor ein paciau a rhoi anrhegion gwerthfawr iddo – aur a thus a myrr.
Gŵr doeth 1: Rhybuddiodd Duw ni mewn breuddwyd i beidio mynd yn ôl at Herod, felly dyma ni’n teithio'n ôl adref ar hyd ffordd wahanol.
Llais: Newidiwyd cynlluniau’r gwŷr doeth gan Dduw. Ac fe fuodd y gwŷr doeth yn ufudd. Wrth dderbyn y newid yn eu cynlluniau fe gawson nhw weld y baban Iesu a’i addoli.

Cân/emyn addas
Llais 2: Dw i wedi deall y neges. Mae gan Dduw gynllun arbennig ar gyfer bob un ohonon ni – mae’r Beibl yn dweud fod Duw’n trefnu popeth er lles y rhai sy'n ei garu – sef y rhai mae wedi eu galw i gyflawni ei fwriadau. Roedd ganddo gynllun ar gyfer Mair a’r gwŷr doeth...ac fe wnaethon nhw dderbyn arweiniad Duw a chael eu bendithio.
Llais: Fe newidiodd Duw gynlluniau un criw bach arall hefyd.
Corws yn adleisio geiriau’r Prif Fugail ydy’r bugeiliaid bach. Cap pig (peaked cap) traddodiadol ar ben bob bugail a sbectol haul yn eu pocedi. Does dim brys ar y bugeiliaid.
Bugeiliaid: (Gweiddi) Ni yw’r bugeiliaid!

Bugail 1: Roedden ni’n arfer gwneud yr un peth bob nos. 

Bugeiliaid: ...yr un peth bob nos. (Nodio eu pennau)

Bugail 1: Cerdded ar hyd y mynydd a’r caeau yn cyfri defaid.
Bugeiliaid: ...yn cyfri defaid. (Nodio eu pennau, pwyntio bysedd i gyfri).

Bugail 1: Ond newidiodd popeth y noson honno.
Bugeiliaid: ...y noson honno. (Nodio eu pennau)

Bugail 1: Angylion!
Bugeiliaid: ...angylion. (Tynnu eu capiau, edrych i fyny)

Bugail 1: Roedd y golau’n llachar.

Bugeiliaid: ...yn llachar. (Gwisgo’u sbectols haul)

Bugail 1: Roedden ni wedi dychryn am ein bywydau.
Bugeiliaid: (Disgyn i’w pengliniau ar y llawr)
Angel: Peidiwch bod ofn. Mae gen i newyddion da i chi! Newyddion fydd yn gwneud pobl ym mhobman yn llawen iawn. Mae eich Achubwr wedi cael ei eni heddiw, yn Bethlehem. Ie, y Meseia! Yr Arglwydd! Dyma sut byddwch chi’n ei nabod e: Dewch o hyd iddo yn fabi bach wedi ei lapio mewn cadachau ac yn gorwedd mewn preseb.
Bugail 1:  Dyma ni’n mynd ar ein hunion i Fethlehem, i weld beth oedd wedi digwydd.

Bugeiliaid: (Codi ar eu traed, capiau am eu penna, tynnu’r sbectol).
Bugail 1: Dyma ni'n dod o hyd i Mair a Joseff a'r babi bach.

Bugeiliaid: Wwww...babi bach.
Bugail 1: Ar y ffordd adre dyma ni’n mynd ati i ddweud wrth bawb beth oedd wedi digwydd, a beth ddwedodd yr angel wrthyn ni am y plentyn yma.  Roedd pawb glywodd am y peth yn rhyfeddu. Aethon ni’n ôl i’r caeau gan ganmol a moli Duw am bopeth roedden ni wedi ei weld a’i glywed. 
Bugeiliaid: Hwre!
Cân/emyn addas
Llais: Mae’r Nadolig yn amser i ddathlu a chofio am gynlluniau gwych Duw ar gyfer y byd. Roedd Duw yn caru’n byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol. Beth bynnag ydy’n cynlluniau ni am y Nadolig, rhaid i ni gofio mai gan Dduw mae’r cynllun perffaith ar gyfer y byd a’i bobl.

Gweddïwn: 
Diolch i Ti am gyfnod hapus y Nadolig. Diolch am amser i rannu anrhegion gyda’n teulu a’n ffrindiau. Helpa ni i gofio mai Iesu Grist ydy dy anrheg arbennig Di i’r holl fyd. Helpa ni i gredu ynddo a tyfu i fod yn debyg iddo. Amen.

Cân/emyn addas

